
Bismillah ir Rahman ir rahim 

Mo ban chere sœur Assalamoalaikum WW 

Nou, ban zenfant kine réuni azordi nou ena beaucoup la chance.  

Premièrement, en tant ki musulmane, nou capave tire profit de ban excellent enseignement ki 

Allah ine envoyer a travers le Saint Prophète (saw).  

Hazrat Muhammad (saw) ine vini couma ene miséricorde pou l’humanité et li pan blier nou ban 

zenfants. Alhamdolillah 

Deuxième, en tant ki ahmadi, Nou dans ene jamaat ki ena ene tel organisation couma Nasirat ki 

p permette nou réuni pou ene ijtema pou nou apprane plis lor couma Hazrat Muhammad(saw) ine 

dire bizin traite nous. 

Mo ena avec moi Myeisha, Zahraa, Djemima et Roshanay ki pou présente ban diffèrent 

enseignement du Saint Prophète (saw) baser lor le livre Holy Prophet’s Kindness to Children. 

 

1. Respecter zot zenfant 

Le Saint Prophète (saw) ine dire : Respecter zot ban zenfants et enseigne zot ban meilleur façon 

pou comportement zot. 

Li dommage ki ban parent pas prend compte sa principe en or la. Ena parent ki bien content zot 

zenfant, nourri zot bien, donne zot ban bon vêtement et prend soin de zot bien mais selman pas 

prend compte zot sentiment.  

Le Saint Prophète (saw) dire ban parents pas blesse sentiment de zot zenfants. Bizin gentille 

avec zot et aussi cause avec zot lor ban sujet ki important pou zot. Certainement sa pou développe 

ban sentiments de dignité, zot pou ena respect pou zot mm at zot pou développe ban haute qualité 

morales. 

Ban parents bizin éduque zot zenfant dans meilleur façon possible et montrer zot couma pou 

respecter ban grand dimoune. 



 
 

2 

 

2. Sak zenfant bizin gagne héritage 

Le Saint Prophète (saw) ine enseigne so ban suivant ki kan ene dimoune décéder, bizin partage 

so du bien parmi tous so ban zenfants et pas bizin blier ban ki plus jeune. 

Même de nos jours ena ene coutume dans certain pays cot plis grand garçon hérite tou s du bien 

et ban plus petit bizin depanne lor grand frère.  

Nou bizin reconnaissant envers Le St Prophète (saw) ki ine dire PAS faire différence entre ban 

zenfant. 

En plus Islam c’est premier religion ki ine dire ban madame bizin gagne zot part dans l’héritage.  

Le Saint Prophète (saw) ti bien enthousiaste pou améliore condition de ban madame dans la 

société et pou donne zot la dignité et ene traitement juste et égale. 

 

3. L’éducation de ban filles 

Le Saint Prophète (saw) ine mette beaucoup l’emphase lor l’éducation de ban fille.  

Line dire ban musulman assurer ki zot ban fille gagne ene bon l’éducation.  

Pou trois raison :  

1. Zot pou vine ban bon maman 

2. Zot pou capave faire bon tarbiyyat de zot ban zenfant. 

3. Zot pou capave contribuer dans progrès la société. 

Sa pas veut dire ki ban garçon pas bizin gagne bon l’éducation. Le Saint Prophète (saw) ine dire 

ki » La recherche de la connaissance li obligatoire lor chaque musulman, missie ou madame » 

4. Ban parents bizin fer doa pou ban zenfants 

Le St Prophète (saw) ine dire ki ban parents bizin faire doa pou zot zenfants et line aussi enseigne 

ban doa spécial. 

Mo pou cite trois doa ki trouve dans Quran. 

1. Mo Seigneur preserve moi et mo banne zenfant contre adoration banne idoles. (14 :36) 

2. Mo Seigneur ! Faire ki moi et tout dimoune dans mo descendance reste établi lor la prière. 

(14 :41) 

3. Nou Seigneur ! Accorde nous depi nous epoux et nou ban zenfant la joie de nou lizie et 

faire sakene d’entre nous vinne ene dirigeant parmi ban dimoune droite. (25 :75) 

Dans ene lot hadith, Le Saint Prophète (saw) dire trois doa Ki Allah accepter sans aucaine doute. 

C’est  

• Doa ki ene papa fer pou so zenfant 

• Doa ene dimoune ki pe voyager 

• Doa ene dimoune ki pe etre persecuter 

 

5. Le soin de ban orphelin 

Dans Quran Surah Al Baqarah verset 221, Allah dire : Zot demande zot concernant ban orphelin.  

Dire zot : « Assure zot bien-être li ene action rempli de bonté. Pena aucanine mal la dan si zot 

vive ensame parceki zot frère et Allah pou conner ki san la pe promouvoir zot bien-etre et ki san 

la pe faire zot du tort.  

Dans ene hadith, Le Saint Prophète (saw) dire : « Moi et celui ki prend compte ban nécessite ene 

orphelin, ki grandi li dans meilleur façon, nou pou ensame dans Paradis couma deux les doigts 

de ene sel la main. 

Le Saint Prophète (saw) ine donne ban musulman ban instruction bien détaillé couma pou traite 

ban orphelin. C’est responsabilité ban tuteur pou donne ban orphelin ene bon l’éducation et pou 

prend soin zot du bien jusqu’a ki zot arrive a maturité.  

6. Traite tous zenfants pareille 

Le Saint Prophète (saw) ine dire ban musulman ki zot bizin équitable dans zot relations avec zot 

zenfants et aussi dans seki zot donne zot zenfants. Tous bizin gagne pareil. 

Dans ene hadith rapporte : Ene fois ene compagnon ki ti apelle Bashir ine approche le Saint 

Prophète (saw) avec so garçon Nu’man et ine dire li : Eski ou pou capave deboute temoin pou 

moi ki mon donne mo garcon ene esclave ki ti pou moi ? 

Le Saint Prophète (saw) ine demander : Eski tone donne to ban lezot garcon aussi ene cado 

pareille ? 

Bashir dire : Non.  

Le Saint Prophète (saw) lerla ine dire : Mo pas pou capave déboute temoin pou ene action 

aussi injuste. 

Sa montrer nous ki Le Saint Prophète (saw) ti bien enthousiaste pou trouve ban parent traite zot 

zenfant avec justice et équitablement. Ki la paix et bénédictions Allah lor li.  

 

7. L’affection pou ban zenfants 

Le Saint Prophète (saw) ti ena ene grand l’affection pou tou dimoune.  Humairah raconte ene 

incident dans la vie du Saint Prophète (saw). 

Ene fois Le Saint Prophète (saw) so ban ti zenfants ti vine guette li. Line prend zot, line embrasse 

zot et ine maille zot avec beaucoup l’affection. Ene arabe nomade ki ti pe guette li ine dire : O 

messager d’Allah jamais nou pas fine montrer l’affection a nou ban zenfant couma ou ine fer. 

Le Saint Prophète (saw) ine reponne : si tone prive to zenfant de l’amour et de la miséricorde 

d’Allah, ki mo pou capave faire ? 

Ban zenfant aussi ti bien content reste en compagnie du St Prophète (saw). Kan zot ti p trouve li, 

zot ti p galope vers li avec joie. Et le St Prophète (saw) ti p prend zot ene par ene li ti p embrasse 

zot et ti pe faire doa pou zot. En fait l’amour et la gentillesse ki Le Saint Prophète (saw) ti montrer 

envers le monde, li incomparable.   

 

8. Puni ban zenfants 

Parfois ban parents zot tellement agacer avec comportement zot zenfant ki zot perdi zot calme et 

zot batte zot zenfant lor zot visage.  

Le Saint Prophète (saw) ine empêche n’importe ki san la pou batte ene zenfant lors so visage. 

Le visage li ene partie sensible de nou le corps pas seulement sa capave cause nou du tort mais 

aussi diminuer ene zenfant so self-esteem, so l’amour propre.  

 

9. Garde zot promesse 

Ene fois Le Saint Prophète (saw) to alle dans lacaz de ene so ban compagnon. So madame ine 

appelle so garçon ki ti pe jouer dehors et ine dire li vine ici. Mo ena ene kiksoz pou donne toi 

manger.  

Le Saint Prophète (saw) ine demander : Ki to pe promette pou donne li ?  

Madame la ine dire : Ene tamme sec.  

Lerla Le Saint Prophète (saw)ine dire : Si to promette ene zenfant ene kikosz et to pas respecter 

to promesse. Alors to commette peche pareille couma ene dimoune ki coz menti. 

Et mensonge li considérer couma ene très grand pèche.  

Mensonge li ene mauvais kiksoz et ene fois ki ine gagne sa l’habitude la li bien difficile pou 

débarrasse li. En general ban zenfant gagne sa l’habitude la parceki zot copier ban grand dimoune. 

Donc ban grand bizin montrer bon l’exemple et évite dire ban mensonge. 

Dans ene hadith, Le Saint Prophète (saw) dire : « La vérité guide ver la droiture et la droiture 

guide ver le Paradis. Ene dimoune continuer cause vrai ziska ki dans lizie Allah li considerer 

comme veridique. Mensonge li amene ene dimoune ver le vice et le vice amene ver le Feu. Ene 

dimoune continuer cause menti ziska ki dan lizie Allah li reconnu comme ene menteur. 

Conclusion 

Islam ine enseigne nou couma pou comporte nou dans absolument tous aspect de nou la vie.  A 

travers ban hadith ki nou ine tender, sa ine montrer nous ki quantité l’affection et considération 

Le Saint Prophète (saw) ti ena pou ban zenfants.  

Dans class nasirat nou ban oustani ine aussi explique nou couma nous bizin comporte nou avec 

nous parents. Pas blier ki désobéissance envers parents c’est deuxième pèche plus grave après 

shirk.  

Nou en tant ki zenfant nou ena beaucoup encore pou apprane de L’islam si nou envie nou la vie 

vine ene succès, si nous envi vivre en paix et dans la joie.  

Alors nous bisin fière de nous identité comme ban fille ahmadi et nou bizin faire de nous mieux 

pou obéir ban enseignements sa religion ki ine montrer autant de bienfaisance envers nou.  

Couma Allah ine dire dans Quran : Allah envoye so banne bénédictions lor Hazrat Muhammad 

(saw) et ban anges aussi prier pou li. Et nous aussi nou bizin lire darood régulièrement.  

 

Allahoumma Swalle Alaa Mohammadin Wa Alaa Aale Mohammad. Ameen 

 

Dans Quran ch 33 verset 57 : Allah dire : « En verite Allah envoye so banne bénédictions lor le 

Prophète et So ban anges prier pou li. O banne ki croire ! zotte aussi implore ban bénédictions 

Allah lor li et saluer li avec salutation de la paix. »  

 

Tous musulman entier le monde bizin obéir sa l’ordre divine la et lire Darood. 

Mo demande tous nasirat pou lire ensam avec moi :  

Allahoumma Swalle Alaa Mohammadin Wa Alaa Aale Mohammadin Kama Swalayta Ala 

Ibrahima, Wa Alaa Aale Ibrahima Innaka Hamidumajid, Allahoumma Baarik Alaa Mohammadin 

Wa Alaa Aale Mohammadin Kama Baarakta Alaa Ibrahima, Wa Alaa Aale Ibrahima Innaka 

Hamidumajid. 

 

 


